
OPINJONI

Il-Kumitat għall-Impjiegi u l-Affarijiet Soċjali jistieden lill-Kumitat għall-Kontroll tal-Baġit, 
bħala l-kumitat responsabbli, biex jinkorpora dan li ġej fil-mozzjoni għal riżoluzzjoni tiegħu:

– wara li kkunsidra r-rapport annwali tal-Qorti tal-Awdituri dwar l-implimentazzjoni tal-
baġit għas-sena finanzjarja 2024, flimkien mat-tweġibiet tal-istituzzjonijiet, u r-rapporti 
speċjali tal-Qorti tal-Awdituri,

1. Jilqa’ l-opinjoni favorevoli tal-Qorti Ewropea tal-Awdituri li tikkonkludi li l-kontijiet 
konsolidati tal-UE għall-2024 jippreżentaw b’mod ġust, fl-aspetti materjali kollha, il-
pożizzjoni finanzjarja tal-Unjoni fi tmiem is-sena;

2. Jinnota li l-impenji pendenti totali ammontaw għal EUR 507,4 biljun fi tmiem l-2024, 
inkluż in-NextGenerationEU (NGEU), tnaqqis mil-livell rekord ta’ EUR 543 biljun fl-
2023, u jinnota li dan il-livell jammonta għal EUR 33,5 biljun aktar mill-istima ta’ 
Ġunju 2024 tal-Kummissjoni;

3. Josserva li r-rata ta’ żball stmata tal-Qorti tal-Awdituri għall-Intestatura 2 tal-QFP 
“Koeżjoni, reżiljenza u valuri” naqset għal 5,7 % fl-2024, tnaqqis minn 9,3 % fl-2023, 
iżda xorta taqbeż is-soll ta’ materjalità ta’ 2 % u dan wassal biex il-Qorti toħroġ 
opinjoni negattiva dwar il-legalità u r-regolarità tan-nefqa baġitarja; jinnota li l-infiq 
taħt din l-intestatura għadu ta’ riskju għoli minħabba n-natura tiegħu bbażata fuq 
rimborżi u regoli kumplessi, u li t-tipi ewlenin ta’ żbalji kkwantifikati kienu spejjeż u 
proġetti ineliġibbli, irregolaritajiet fil-proċeduri ta’ akkwist pubbliku u nuqqas ta’ 
dokumenti ġustifikattivi essenzjali; jappella għal sforzi msaħħa biex titnaqqas ir-rata ta’ 
żball speċjalment għall-perjodu ta’ finanzjament il-ġdid, u jinnota l-osservazzjoni tal-
Qorti li l-kumplessità tal-mod kif il-fondi jiġu żborżati għandha impatt fuq ir-riskju ta’ 
żball;

4. jiddispjaċih ħafna li l-Kummissjoni qed tbassar EUR 2,7 biljun f’diżimpenji għall-fondi 
tal-politika ta’ koeżjoni matul l-2025–2027, kważi seba’ darbiet ogħla milli ġie mbassar 
fl-2022; jinnota bi tħassib li r-rata ta’ assorbiment ġenerali ta’ dawn il-fondi kienet biss 
ta’ 5 % sa tmiem l-2024 meta mqabbla ma’ 14 % fil-punt ekwivalenti tal-QFP1 
preċedenti; itenni li dan jirrifletti assorbiment persistentement baxx u jappella, 
għalhekk, lill-Istati Membri biex jimplimentaw dawn il-fondi aktar malajr; jisħaq li l-
Kummissjoni għandha tidentifika modi biex tgħin lill-Istati Membri jaċċelleraw l-użu 
tal-fondi tal-UE, b’mod partikolari fondi ta’ ġestjoni kondiviża skont ir-Regolament 
dwar Dispożizzjonijiet Komuni sabiex jittejjeb l-assorbiment, filwaqt li tiġi rispettata l-
ġestjoni finanzjarja tajba; jinnota, f’dan ir-rigward, il-proposti leġiżlattivi adottati 
reċentement fir-rigward tar-regolamenti dwar il-fondi tal-politika ta’ koeżjoni għall-
perjodu ta’ programmazzjoni 2021-20272 u li dawn jistgħu jgħinu biex jitnaqqas ir-

1  Awditu tal-UE fil-Qosor 2024, Qorti Ewropea tal-Awdituri
2  1b COM(2025)123 u COM(2025)164

riskju li dawn il-fondi jiġu diżimpenjati;

5. Ifakkar li l-infiq taħt is-subintestatura 2a “Koeżjoni ekonomika, soċjali u territorjali” 
jiffoka fuq it-tnaqqis tad-disparitajiet bejn l-Istati Membri u r-reġjuni tal-UE; jisħaq fuq 
l-importanza li l-politika ta’ koeżjoni tal-UE għandha biex tappoġġja l-implimentazzjoni 
tal-Pilastru Ewropew tad-Drittijiet Soċjali u l-Pjan ta’ Azzjoni tiegħu u l-miri ewlenin 
tiegħu; jissottolinja li l-politika ta’ koeżjoni tal-UE tipprovdi kontribut importanti għall-
politiki tal-UE dwar l-impjiegi, is-soċjetà, l-edukazzjoni u l-ħiliet, inklużi riformi 
strutturali f’dawn l-oqsma;

6. Ifakkar fl-importanza tal-FSE+ li għandu l-għan li jikseb livell għoli ta’ impjiegi, 
protezzjoni soċjali ġusta, forza tax-xogħol kwalifikata u reżiljenti, u soċjetajiet inklużivi 
bħala elementi kruċjali biex jinqered il-faqar; jinnota li minkejja li l-inflazzjoni ħfiefet, 
kompliet taffettwa l-baġit tal-Unjoni għall-2024, żiedet l-ispejjeż u naqqset il-valur reali 
tal-approprjazzjonijiet u l-effettività tal-FSE+; jissottolinja li l-baġit attwali għall-FSE+ 
fi kwalunkwe każ mhuwiex biżżejjed biex jintlaħqu l-miri għall-2030 tal-Pjan ta’ 
Azzjoni tal-Pilastru Ewropew tad-Drittijiet Soċjali; jisħaq fuq il-ħtieġa li l-FSE+ 
jingħata l-appoġġ finanzjarju u politiku kontinwu tal-istituzzjonijiet tal-UE, nazzjonali u 
reġjonali biex jitwettqu l-objettivi u l-miri tiegħu fis-snin li ġejjin; jisħaq fuq l-
importanza li jiġu involuti l-organizzazzjonijiet tas-soċjetà ċivili u s-sħab soċjali li 
jaħdmu fuq il-post biex jimplimentaw l-attivitajiet iffinanzjati mill-FSE+; jistieden lill-
Kummissjoni ġġib persunal intern għall-crèche bil-għan li tiżgura kundizzjonijiet tax-
xogħol tajbin u stabbiltà kuntrattwali;

7. Jilqa’ l-fatt li f’konformità mal-impenji vinkolanti tagħha, u wara t-talbiet ripetuti tal-
Parlament, il-Kummissjoni żviluppat metodoloġija pilota biex issegwi u tkejjel in-nefqa 
relatata mal-ugwaljanza bejn il-ġeneri fil-livell tal-programm fil-QFP 2021-2027, bl-
għan li ttejjeb l-integrazzjoni tal-perspettiva tal-ġeneri fil-proċess baġitarju tal-
Kummissjoni u ttejjeb kif it-tfassil tal-politika u l-allokazzjoni tar-riżorsi javvanzaw l-
objettivi tal-ugwaljanza bejn il-ġeneri;

8. Jitlob lill-Kummissjoni timplimenta mill-aktar fis possibbli r-rakkomandazzjonijiet 
kollha pendenti tal-Qorti tal-Awdituri.

9. Ifakkar fl-importanza li l-użu tal-fondi tal-UE jiġi mmonitorjat biex tiġi żgurata l-
protezzjoni tal-interessi finanzjarji tal-UE; jistieden lill-Kummissjoni tagħmel użu sħiħ 
mill-għodod disponibbli biex tindirizza r-riskju ċar ta’ ksur serju tal-valuri tal-UE u tal-
istat tad-dritt; ifakkar, f’dan il-kuntest, fid-dikjarazzjoni tal-Kummissjoni mehmuża 
mar-reviżjoni tar-rieżami ta’ nofs it-terminu tal-politika ta’ koeżjoni dwar il-kwistjoni;

ANNESS: DIKJARAZZJONI TAL-KONTRIBUT

Ir-rapporteur għal opinjoni tiddikjara, taħt ir-responsabbiltà esklużiva tagħha, li fl-opinjoni 
tagħha ma inkludiet ebda kontribut mingħand rappreżentanti ta’ gruppi ta’ interess li 
jaqgħu fil-kamp ta’ applikazzjoni tal-Ftehim Interistituzzjonali dwar Reġistru 
Obbligatorju ta’ Trasparenza1, jew mingħand rappreżentanti ta’ awtoritajiet pubbliċi ta’ 
pajjiżi terzi, inklużi l-missjonijiet diplomatiċi u l-ambaxxati tagħhom, li għandhom jiġu 
elenkati f’dan l-Anness f’konformità mal-Artikolu 8 tal-Anness I tar-Regoli ta’ 
Proċedura.

1 Il-Ftehim Interistituzzjonali tal-20 ta’ Mejju 2021 bejn il-Parlament Ewropew, il-Kunsill tal-Unjoni Ewropea u 
l-Kummissjoni Ewropea dwar Reġistru Obbligatorju ta’ Trasparenza (ĠU L 207, 11.6.2021, p. 1, ELI: 
http://data.europa.eu/eli/agree_interinstit/2021/611/oj).

http://data.europa.eu/eli/agree_interinstit/2021/611/oj

